
Mývatnseldar hófust 1724 með sprengigosi úr Víti við
Kröflu. Hér segir frá fjórum leiðöngrum að gosstöðv-
unum á 18. og 19. öld. Lýsingar leiðangursmanna
beindust að hverabollunum austan við Víti, nema sú
síðasta.

Eggert og Bjarni komu fyrstir að hverunum þeim
sumarið 1753 (Ferðabók 1772 /1943): „ – 2 fæle Söer
eller Pöle i dens (þ.e. Kröflu) sydöstlige Side. Disse
kaldes begge Viite“, skrifa þeir. Tvö ægileg vötn eða
pyttir eru í suðausturhlíð Kröflu og kallast Víti, þýð-
ir St. Steindórsson. Þangað gaf að líta „langt fra tyk
sort Rög“. Þeir riðu fyrst upp að Hrafntinnuhrygg og
létu vísa sér leið, skildu við menn og hesta neðan und-
ir Kröflu og gengu þaðan. Þeir rákust á leirpytti við
Hveragil. Þá mátti varast, og þeir komust greiðlega
að öðrum hverapyttinum, enda höfðu þeir strókinn úr
honum fyrir augum. Lýsing þeirra kemur heim við
leirugu hverabollana austan við Víti.

Næstur var á ferð Ebenezer Henderson. Hann kom
til Íslands 1814 í erindum breska biblíufélagsins með
biblíur og nýja testamentið í farteskinu og ferðaðist
um landið í tvö sumur. Hann ritaði tveggja binda bók
um Íslandsdvöl sína (Journal 1818, íslensk þýðing:
Snæbjörn Jónsson 1957). Í henni er að finna merki-
legar athuganir á íslenskri náttúru studdar teikningum.
Henderson kom að Kröflu 1814. Frá Námafjalli að sjá
vöktu forvitni hans miklir reykjarbólstrar sem stigu
þar upp. Hélt hann fyrst að eldur væri uppi og gerði
sér ferð til að kanna það nánar. Henderson var ríðandi
og komst með fylgdarmanni við illan leik upp brekk-
urnar, augsýnilega vestan við Hveragil, og síðan hjalla
af hjalla þar til skyndilega blasti við mikil og stór-
fengleg sýn sem fyllti hann „viðbjóði og andstyggð“.
Ekki fer milli mála að Henderson lýsir nyrðri hvera-
bollanum austan við Víti og mynd hans á við hann. Á
henni sést lækurinn sem kemur úr þeim syðri og skor-

an með afrennsli úr nyrðri bollanum ofan í Víti. Lýs-
ing Hendersons á við sömu hverabolla og Eggert og
Bjarni höfðu séð og sagðir heita Víti. Í öðrum þeirra
var gjósandi leirhver, skrifar Henderson. Hann taldi,
að þar væri gígurinn í Kröflu (eldfjall hlaut að eiga
sér gíg).

Jónas Hallgrímsson kom að Kröflu 1839. Í ritgerð
sinni um Kröflunámur (Rit IV, s.a., ný útgáfa 1989)
skrifar Jónas, að best sé að nálgast þær með því að
fara austur og norður fyrir Kröflu, því að annars þurfi
að fara yfir „djúpt og hræðilegt gil eða rennu sem ligg-
ur til suðurs frá Kröflu“ (á við Hveragil) og norður
fyrir fór hann. Jónas segir enn fremur: „í þessum hæð-
um vestan við gilið eru tveir siggígir. Annar þeirra er
svo ófrýnilegur, svo óhugnanlegur og hræðilegur, að
sennilega má líkja honum við það sem er andstyggi-
legast og hryllilegast á þessari jörð. Op hans er hring-
laga og meðalþvermál fleiri hundruð álnir (1 alin er
um 60 cm). Víti er 350 m yfir barminn, en smágíg-
arnir um 300 álnir (um 180 m) N-S yfir barmana. Á
botni nyrðri gígsins sýður bláleit, grásvört leðja og
sendir frá sér kæfandi gufustróka. Þetta er fullkom-
inn djöfulspottur og heitir Helvíti. Hinn sigketillinn
(þ.e. sá syðri) er minni og ekki nærri eins óhugguleg-
ur. Á botni hans er tjörn og rýkur mikið upp af henni,
en brennisteinn er hér lítill sem enginn“. Þetta hafa
verið sömu hverapollarnir sem þeir Eggert og Bjarni
og Henderson skoðuðu fyrr og lýstu og ástand þeirra
svipað og þá er þeir voru á ferð. Enn hét þar Víti.

Í Víti sem nú er kallað, sjást ekki merki um hvera-
skellur, en örlítið bólustreymi má sjá í kyrru framan
við skoruna niður frá hverabollunum. Þess Vítis gat
Henderson ekki.

Fáum árum eftir Jónas kom maður á vettvang sem
þekkti til sprengigíga og beindi athyglinni að Víti sem
við köllum, en lét hveranna að litlu getið. Sá var þýsk-

Myndir H. Nolls úr riti hans „Maare und Maar-ähnliche Explosionskrater in Island“, 1967. Víti Hendersons er
merkt 2. Texti H.N. við myndina: Víti og granngígarnir 1–6. Gígur sem Noll merkir A sunnan við Víti er ekki
frá Mývatnseldum. Gjóskan úr honum er á milli Heklulagsins frá 1104 og Vítisgjóskunnar. Noll áætlaði hann
vera frá lokum 14. aldar. – Víti-craters at Krafla (map by Noll 1967). Craters numbered 1-6 formed at an early
stage of the 1724 eruption. Crater A is older. Noll estimated from late 14th century.

ur jarðfræðingur, W. Sartorius von Waltershausen,
barón. Í Íslandsför sinni 1846 kom hann að Víti við
Kröflu „djúpu jarðfalli með grugglausu, grænu vatni.
Við hlið þess eru, skrifar hann, fjórir minni pyttir í röð
frá norðri til suðurs og í þeim vatn og leðja“. Hann
taldi alla þá katla og pytti hafa myndast við sig vegna
gosvirkni á sprungu. Ekki léki vafi á að hið gíglaga
Víti hafi myndast í miklu eldgosi.

Í jarðfræðiatlasi hans er mynd af því Víti teikn-
uð af barminum þar sem hann er lægstur vestan meg-
in. Waltershausen skrifar, að ekkert gjall hafi hlaðist
á barmana né heldur túfflög sem hefði mátt vænta á
gígbarmi. Raunar er 12 m þykkur stabbi af gjósku
úr bergmylsnu, vikri og gjalli efst í barmi Vítis. Inn-
skotslag sem hann taldi vera gæti átt við lag af gjalli úr
upphafsfasa gossins, sýnilegt efst í norðurbarmi Vítis.
Waltershausen víkur að mynd Hendersons af „gígnum
í Kröflu“ sem hlýtur að eiga, skrifar hann, annað hvort
við Víti eða sigbollana sunnan þess, þar sem vatns- og
gufustrókur gýs upp úr leðjustampi.

Loks má hér nefna norskan jarðfræðing, Tom
W. F. Barth, heimskunnan bergfræðing á sinni tíð.

Hann kom í Mývatnssveit á stríðsárunum og skrifaði
jarðfræðigreinar um vatnafar og gervigíga. Mynd-
un þeirra misskildi hann eins og allir fram á hans
daga utan franskur jarðfræðingur Gaimardleiðangurs-
ins heilli öld fyrr. Þar að auki birti Barth einnig mikið
rit um eldgosavirkni landsins, hveri og laugar. Hann
fór um Kröflusvæðið og langur kafli í bók hans er um
Mývatnselda. Hann kom að Víti og hverapollunum,
og tók skýringu fyrstu könnuðanna gilda.

Horst Noll (1967) rannsakaði fyrstur sprengigíg-
ana í Kröflu svo mynd væri á sumarið 1964. Hann
greindi lagskiptingu Vítisgjóskunnar og útbreiðslu
hennar, mældi vatnsdýpið í Víti (33,5 m) og afstöðu
til smágíganna næst því. Hann sá að goshver Hender-
sons átti ekki við Víti, sem við köllum, heldur hvera-
bollann suðaustan þess. Hann fann að hverabollarnir
höfðu myndast fyrr en Víti. Vítisnafnið hefur nú fest
við sprengigíginn sem gjóskunni gaus í upphafi Mý-
vatnselda. Víti Hendersons mætti kannski heita Hroll-
ur, enda virðist hrollur hafa farið um hann, og þá ekki
síður um skáldið Jónas eftir því sem hann lýsti því
sem þar gekk á í polli „heitum í blárri veitu“.

